INTERVENCIÓNS  DA FETE/UGT NA XUNTA DE GOBERNO 

(Sesión do 08.11.1999).

Punto 1º: Aprobación de Actas.

Na Acta da sesión de 13.09.1999 non figuran as preguntas formuladas por este represenante de FETE-UGT, nin as respostas dadas polo Sr. Xerente, relativas ó concurso de residencias.    Pido, por tanto, que se pospoña a aprobación da referida Acta para que se inclúan ditas preguntas e respostas.

Para que, endexamais, se poda incorrer en tais omisións, o presente escrito foi entrado hoxe por Rexistro para efectos de oportuna constancia desta intervención, para a súa inclusión en acta e, sendo o caso, como proba de falsidade en acta por omisión.

Se non se accede a tal pedimento, quero seguir no uso da palabra para intervir sobre o tema, nos termos do art. 12.3 do Regulamento: sen interrupción.  SIRESA NOROESTE, SA, segundo inscripción rexistral, foi constituida o 08.06.1999 para participar no sobredito concurso.  Por carecer, o mesmo que CIDADE UNIVERSITARIA, SA, da condición de superficiaria non pode, legalmente, mover un terrón  nen colocar sequera un tixolo en terreos dos Campus da Universidade.

Sobre o concurso de residencias foi presentada queixa criminal (denuncia)  perante o fiscal coordenador de Vigo que a admitiu a trámite, polo que a información e documentación omitida en acta  constitúen  probas adicionais  remitibles ó fiscal e que, por outra parte, xa foran solicitadas por este representante  á Ilma. Sra. Secretario Xeral por rexistro de entrada de 23.09.1999. Se a súa Magfca. Excelencia, o Sr. Rector, fai uso do suposto do art. 12.5, intrerrompindo a sesión, entón eu solicitaría continuar no uso da palabra en día e hora a fixar antes de tal interrupción. 

Tampouco da Xerencia se recibiu,  antes da redacción deste escrito,  a documentación  solicitada polo  Secretario da Comisión Executiva da Sección Sindical de FETE-UGT segundo rexistro de entrada de 23.08.1999 e reiterada tamén por rexistro o 22.09.1999. En consecuencia, para o punto de Rogos e Preguntas, pido que, a esta Xunta de Goberno, se facilite tal documentación que, ademais, eu tamén pedira na sesión de 13 de setembro pasado, sen que nada conste en acta ó respecto.

A ocultación de información e documentación impide  a debida fundamentación das votacións  podendo, legalmente, ser invalidos ou invalidables os votos emitidos sen o  debido fundamento.  A lexitimidade  non a dá a simple maioría de votos emitidos.  Lexitimidade vén de  lex-legis, ergo  Lei.    Velar polo estricto cumprimento da legalidade, con leal camaradería, nada ten a ver con “manipulacións políticas” e, menos, coa condición de “mal perdedores” referida a quen nada ten a perder por non ter, como eu non teño, direito a voto e só a voz.  A voz de quen ten a obriga de velar  pola transparencia efectiva do que aquí se trate,  aprobe ou furte a debate.     

De se aprobar, pois,  a Acta tal como aquí foi traída, quen a aprobe, certifique e preste o prace pode incorrer en falsidade documental e de certificación. E é por isto que, para tal suposto, propoño a man alzada, con identificación de votantes a favor, en contra e en abstención.  Os que voten a favor, ou non salven o voto, poderán ser demandados como imputados, e requeridos os demais como testemuñas, ante a fiscalía ou no xulgado de garda.       

Punto 2º: Informe do Rector.

Como xa foi dito, a Xunta de Goberno, como órgano que é de goberno ordinario da Universidade, debe estar debidamente informada de tódolos asuntos que, en cada intre, atinxen á Institución, de xeito que os membros que compoñen este órgano colexiado podan face-las propostas que correspondan e, en xeral, cumprir coas súas obrigas. Por esto, pido información sobre os asuntos seguintes:

PETICIÓN PRIMEIRA: Resultados dos concursos de contratación de profesorado.

Tendo en conta a circular da Vicerrectoría de Profesorado, de data do 6 de agosto, dirixida ós Departamentos, advertíndo sobre as prazas que, de acordo cos criterios da Xunta de Galicia, quedasen sen cobertura económica, terían que ser cubertas por asociados, visitantes e invitados, ¿cómo evolucionou o índice de prazas non consolidables ou en precario respecto do curso 1998-99? ¿Cál é neste momento a proproción profesor/estudiante?

A tramitación do primeiro concurso fíxose a partir do 1 de setembro, é dicir, no mesmo mes do comezo das clases. Sendo esto así, ¿cómo afectou a falta de profesorado ó desenvolvemento da docencia no Primeiro e no Segundo Ciclo? ¿cántos grupos de clase e por canto tempo quedaron sin profesor? ¿De qué maneira resultaron afectadas aquelas titulacións de nova implantación? ¿Precisaba vostede que os estudiantes de ADMINISTRACIÓN E XESTIÓN PÚBLICA lle manifestasen directamente as súas carencias de profesorado, antes de que fixesen pública a súa protesta, para coñece-la situación que padecían?

O novo réxime de contratación de profesorado experimentou cambios importantes na presente convocatoria. ¿Pode voste explicar por qué á XUNTA DE PDI no se lle remiteu documentación ningunha e tampouco se lle solicitou informe sobre a nova política de contratación do profesorado?, tal como prescribe o Artigo 9 da Lei 9/1987, de 12 de xuño, sobre Órganos de representación, determinación das condicións de traballo e participación do persoal ó servicio das Administracións Públicas?

PETICIÓN SEGUNDA: ¿Qué solucións ten previstas para resolve-lo conflicto da E.U. de Enxeñería Técnica Industrial, onde os estudiantes non caben nas aulas a pesar da ampliación das istalacións cun edificio anexo?.

Ademais de informar sobre as solucións que vostede teña previstas, entendo que debera facer un balance da situación e explicar diante desta Xunta de Goberno o tratamento que inicialmente se lle dou a este conflicto, dende o Equipo Rectoral que vostede dirixe.

A este respecto, ¿Onde sitúa vostede a causa do conflicto?, ¿Por qué nun primeiro momento desde a Rectoría se manifestou reiterativamente de que non tiña coñecemento de que existisen problemas? ¿Por qué o Xefe do Gabinente de Prensa e Voceiro da Rectoría, D. Primitivo Carbajo, manifestou o 21 de outubro, mixturando o galego co castelán, que "non existía ningún problema en Peritos e que as protestas respondían únicamente "as ganas dun grupo de xente de armar follón e de buscar problemas onde non existen"?, ¿Diante destes insultos ós estudiantes ten pensado vostede cesalo?, ¿Por qué ningún membro do Equipo Rectoral non se entrevistou, no primeiro momento do confllicto, coa Delegación de Estudiantes desta E.U., incluído o propio Vicerrector de Docencia e Alumnado (D. Juan M. Suárez Creo) que, ademais, é profesor deste Centro? 
PETICIÓN TERCEIRA: Programa de Financiamento do SUG: Compromisos verbais baixo premisas clientelares.

No tocante ao Programa de Financiamento do SUG. sería moi conveniente celebrar  unha sesión monográfica, así como outra do Claustro Universitario, para explica-la súa repercusión a curto e medio prazo para a Universidade de Vigo, xunto cos cambios acontecidos na súa actitude respecto da aprobación do mesmo. 

Na edición de A NOSA TERRA do 21 de outubro, díse que aprobación dos Rectores debéuse a compromisos verbais de finaciamento complementario para infraestructuras coa Xunta de Galicia, a través dos presupostos doutras Consellerías. No caso da Universidade de Vigo, pódese supoñer que a NOSA TERRA ten boas fontes de información, pois algún dos membros do Equipo Rectoral teñen colaborado nela.

A información de A NOSA TERRA non foi ata agora desmentida por vostede. Por esto, prégolle que informe de qué maneira se reparten esas infraestructuras comprometidas verbalmente entre os tres Campus e qué prazos de execución teñen previstos. Ademáis, dado que con este motivo vostede dixo nos medios de comunicación que a Xunta de Galicia debería de participar en CIDADE UNIVERSITARIA, S.A., se esto forma parte dos compromisos secretos. Pola súa parte, o Vicerrector de Planificación escribía na prensa diaria do pasado día 4: "fáise prioritaria a captación dos fondos financieiros que posibiliten as construccións, e eiquí non caben máis opcións que recabalos de outras administracións, dar entrada á iniciativa privada ou ámbolas dúas cousas ao tempo". 

Así mesmo, unha vez que xa vostede se adiantou a informar sobre este asunto ó Consello Económico e Social do Concello de Vigo antes que a esta órgano de goberno da Universidade, díganos en qué datas convocará a Xunta de Goberno e o Claustro para face-lo propio.

PETICIÓN CUARTA: 

1. Procedemento seguido para facer firme a obriga de CIDADE UNIVERSITARIA, S.A. para investi-los lucros que xenere en melloras para a comunidade universitaria.

Tamén, para o Punto de Rogos e Preguntas desta sesión, pido: 

2.   Contrato do Xerente de CIDADE UNIVERSITARIA, SA. 

3.    Convenios ou acordos de integración como socios de CIDADE UNIVERSITARIA, S.A. das institucións e entidades participantes.

A) FUNDAMENTOS DA PETICIÓN: 

1. A Universidade de Vigo conta coa Presidencia e con catro conselleiros, sobre un total de dez, no Consello de Administración, e todos eles o son por razón do seu cargo de goberno, según establecen os ESTATUTOS SOCIAIS desta entidade.Por outra banda tódolos cargos unipersoais de goberno teñen a obriga de informar ós respectivos órganos colexiados de tódalas súas actuacións que, por razón do cargo, desenvolven a prol da Universidade.

2. A Universidade de Vigo participa maioritariamente no accionariado de CIDADE UNIVERSITARIA, SA e, polo tanto, asume como institución pública responsabilidades especiais que non teñen cada un dos demais socios. Por esto, a Xunta de Goberno deberá ser informado regularmente de tódolos asuntos referentes a CIDADE UNIVERSITARIA, SA

3. No seu programa electoral de goberno consta explícitamente o compromiso da máxima transparencia da xestión e da acción de goberno.  Non obstante, aquí non foi traido ainda o Convenio con Caixavigo/Ourense nen o pacto coa Corporación Municipal de Vigo.  Na medida en que a Rectoría da Universiade  permita condicións externas, non aprobadas por esta Xunta e, se for o caso, polo Claustro e o Consello Social, estaríamos ante graves atentados, ad extra e ad intra contra o dereito fundamental de Autonomía Universitaria.
B. INFORMACIÓN CONCRETA:

1. Trala entrevista con vostede no pasado xullo dos concelleiros de Vigo D. Carlos González Príncipe e Dª Dolores Villarino, a prensa local recolleu que a Universidade aceptaba que tódolos beneficios de CIDADE UNIVERSITARIA SA se destinasen, en contra do que establecen os seus ESTATUTOS SOCIAIS, a novos investimentos a prol da Universidade. Esto mesmo recóllese en informacións de prensa do 24 de outubro. Agora ben, tendo en conta que ditos ESTATUTOS foron aprobados pola Xunta de Goberno (24.6.99) e polo Consello Social (1.7.99), de seren modificados ou de establecerse obrigas contrarias ós mesmos, terían que someterse de novo á consulta dos devanditos órganos de goberno, cousa que ata agora non se fixo, producíndose, pola contra, a inscripción da sociedade no Rexistro Mercantil, polo que pudera dar lugar a coexistencia de dúas sociedades, unha a real e outra a que figura no Rexistro. 

2. Esta Xunta de Goberno descoñece as caracteristicas e cláusulas do contrato do Xerente de CIDADE UNIVERSITARIA, SA, 
que según o art. 8 dos ESTATUTOS da sociedade ten un carácter blindado. De resultar así, e debido a que a constitución da sociedade está sub iudice, poderían derivarse danos económicos para os fondos da sociedade, que son fondos públicos e que teñen fixado o destino de seren investidos na Universidade.

3. Coñecémo-lo nome de D. Rafael Núñez Gallego, xerente da sociedade, só polos medios de comunicación, igual que o seu curriculum, nos que se destaca que un dos seus méritos é o de gran coñecedor do proxecto empresarial promovido polo actual equipo rectoral. Interesa saber, que tipo de participación tivo o Sr. Núñez Gallego na elaboración deste proxecto e , se non tivo ningunha, de qué xeito foron descubertos os seus méritos para contratalo directamente e renunciar á convocatoria dun concurso público.

4. Esta Xunta de Goberno descoñece o alcance da capacidade que de feito poida ter Caixavigo/Ourense sobre o desenvolvemento de CIDADE UNIVERSITARIA SA, debido a que o 75% por cento do capital fundacional procede desta entidade financieira (25% da súa aportación directa e 50% para constituí-la parte da UVI na sociedade). Sendo esto así, compre que nos informe de cómo poderá conquerir que a Universidade non sexa un simple mediador (testaferro) por conta de Caixavigo/Ourense.

5. Na orde de cousas antedita, dicirlle que esta Xunta de Goberno descoñece o Convenio, asinado polo Rector e mailo Director Xeral de Caixavigo coa data de 12 de xullo de 1999. Ainda que a sinatura do mesmo lle corresponde ó Rector por te-la representación da Universidade, a Xunta de Goberno debe aprobalo previamente (ESTATUTOS DA UVI, art. 77.e). Como o Rector non ten atribucións de apoderado da UNIVERSIDADE, requírolle que informe como pensa valida-la legalidade do covenio asinado e que nos anticipe agora o contido das súas cláusulas, para ir contando con algo de información para estudialo e coñecer se as vantaxes que ofrece son maiores ou menores que as que dan as demáis entidades financieiras ós seus mellores clientes, e, tamén, para saber da posible utilización da Obra Social de Caixavigo como instrumento de competencia  desleal no mercado.

PETICIÓN QUINTA.: 
Sobre a contratación, acontecida recentementre, de D. José Manuel Velo García  como director dos Servicios Informáticos desta Universidade.  Concretamente, o concurso só estaba aberto a persoal, coa categoría de analista, da Universidade de Santiago e de Vigo.   


Vostede establecera no seu programa electoral o compromiso da promoción do PAS da Universidade de Vigo.  Polo tanto, ¿non hai, ou non se presentaron, analistas informáticos desta Universidade ao devandito concurso?, ¿Esta actuación  está pensada  para enturbia-las negociacións do Convenio Colectivo co PAS laboral, que están en curso?, ¿Por qué se dá a circunstancia de que a persoa contratada é precisamente da Universidade de Santiago, e non da de Vigo?, ¿É que estaba D. José Manuel Velo xa preseleccioado antes.do concurso?, ¿Pode explicarnos qué tipo de relación tivo a súa resolución rectoral de adxudicación do concurso co feito da relación anterior do candidato con ARTEL INGENIEROS, SA?. 

Punto 18º: Rogos e Preguntas.
ROGOS:
1. Na actualidade págase o custo de locomoción por desprazamento a 24 ptas. kilómetro, que resulta insuficiente tal como se manteñen os prezos dos carburantes, sen mostrar tendencia a baixa. Por esto, fago o rogo de que se estudie actualizar os gastos de locomoción, polo menos  en 30 ptas/km.

2. Rogo, tamén, que se cubran cun póliza de seguro os riscos que poidan derivar dos desprazamentos profesionais de profesores e PAS entre os Campus, como na realización de prácticas de laboratorios e en talleres e, en definitiva, a estricta aplicación da lexislación sobre seguranza e prevención de riscos laborais.

3.  En virtude do art. 9.1 da Lei 9/1987 de Regulación dos órganos de representación ..., pido que se remita, á Xunta de Persoal Docente e Investigador, información trimestral sobre política de persoal.
4. Pido, finalmente, os comunicados, notas de prensa, artigos e declaracións emitidos por calquera membro do Equipo Rectoral, ou polo Gabinete de Prensa, desde o 1º. de setembro de 1999.

E PREGUNTAS:

1. ¿Qué medidas se están a tomar na custodia e protección dos datos persoais dos membros da comunidade universitaria?. Esta pregunta formúlase porque os alumnos dos últimos cursos de Dereito recibiron no seu domicilio particular propaganda de dous cursos: Un sobre práctica xurídica, organizado polo Colexio de Abogados de Pontevedra, dentro da súa Escola Superior de Profesións Xurídicas, figurando o Rector no seu Patronato; e o outro é un Curso de Posgrao de Dereito Xudicial da Universidade de Santiago e no que figura como profesor o Vicerrector de Profesorado. Por isto, habendo outros medios para anunciar estas ofertas (Comunicados na Rede, Taboleiros estudiantís, Delegacións de Estudiantes, etc.), o feito que denuncio amosa, cando menos, unha falta de dilixencia na protección de datos persoais, porque unha vez entregados para unha cousa, no se pode impedir a súa comercialización, que está prohibida, pero que é buscada por axencias de datos incluso mediante venalía por suborno.

                                                                    Asº.   Juan José Santamaría Conde

                                                                    Representante de FETE-UGT

                                                                    na Xunta de Goberno 

RESPOSTAS:  


O Rector non sabe, non responde e levantou a sesión, sen máis, unha vez finalizada a lectura, en Rogos e Preguntas, do texto precedente.


O representante de FETE-UGT fora interrompido polo Rector no 1º. e 2º. punto da Orde da Sesión.  Como se pode ver, a  lectura das primeiras partes do texto en Rogos e Preguntas resulta extemporánea.


A FETE/UGT xa ten denunciado a actuación do Rector coma Princeps a legibus solutus (a súa vontade é lei). O Voceiro da Reitoría está a trasmitir decote que a legalidade dos acordos prodúcese pola simple maioría de votos, sen preocuparlle, ó parecer, de que precisan axustarse tamén ó Dereito. Pois ben, lémbraselle a tódolos membros da Xunta de Goberno, incluído o seu Presidente, a Lei 4/1999, de 13 de xaneiro, de modificación da LRAP-PAC de 26 de novembro de 1992 que establece respecto do funcionamento dos Órganos Colexiados:

1. Calquera membro ten dereito a solicita-la transcripción íntegra da súa intervención ou proposta, sempre que achegue no acto ou no prazo que sinale o Presidente, o texto que corresponda fielmente coa súa intervención, facéndose así constar na Acta ou uníndose copia á mesma (Art. 27.2).

2. Correspóndelles ós membros de cada órgano colexiado: participaren nos debates das sesións, formularen rogos e preguntas, obteren información precisa para cumpriren as funcións asignadas (Art.24.1).

3. Artigo 37: Dereito de acceso a arquivos e rexistros: Punto 8: O dereito de acceso levará consigo o de obter copias ou certificados dos documentos.
4. Correspóndelle ó Secretario/a expedir certificacións das consultas, dictames e acordos aprobados (Art. 24 -e).

O Rector incupre as normas anteditas co consentimento ou sometemento dos membros da Xunta de Goberno. Todos eles esquécense de que a calidade da Institución (para que a Universidade de Vigo xogue en primeria división, como ten publicado o Rector) , baséase nun primeiro treito de que se ateña, coma Administración Pública, ó principio de legalidade.

VIGO, 12 de novembro de 1999.

Comisión executiva da FETE/UGT-UNIVERSIDADE DE VIGO.

